«ՀԵՏԵՎԻ՛Ր ԿԱՄ ԲԱՑԱՏՐԻ՛Ր» ՍԿԶԲՈՒՆՔՆ ՈՒ ԿԻՐԱՌՄԱՆ ԿԱՌՈՒՑԱԿԱՐԳԵՐԸ

Ներածություն

Կորպորատիվ կառավարման կանոնագիրքը ներդրումների խթանման ոլորտում Հայաստանի Հանրապետության կառավարության քաղաքականությունը մշակող լիազոր մարմնի` Էկոնոմիկայի նախարարության կողմից հաստատվող իրավական ակտ է, որը պարունակում է տնտեսական ընկերության կառավարման արդյունավետության բարձրացմանը, մասնակիցների իրավունքների պաշտպանությանը, գործունեության թափանցիկությանը և հաշվետվողականության բարձրացմանն ուղղված սկզբունքներ և ուղենիշներ:
Նոր կորպորատիվ կառավարման կանոնագիրքը (այսուհետ՝ Կանոնագիրք) հաստատվել է ՀՀ Էկոնոմիկայի նախարարի 30․07․2024թ․ թիվ 1955-Ն հրամանով ։
Կանոնագրքին միանալը կամավոր է, սակայն չի բացառվում, որ որոշ կազմակերպությունների համար օրենքներով նախատեսված դեպքերում դա լինի պարտադիր:
Կանոնագրքին կամավոր միանալու դեպքում համապատասխան որոշում ընդունելու իրավասությունը պատկանում է տնտեսական ընկերության մասնակիցների ընդհանուր ժողովին, եթե օրենքով կամ կանոնադրությամբ այլ բան նախատեսված չէ:
Կանոնագիրքը Հայաստանի Հանրապետության կորպորատիվ կառավարման օրենսդրական և կարգավորման շրջանակներում դիրքավորվում է որպես «փափուկ իրավունքի» տարր, քանի որ հիմնվում է «Հետևի՛ր կամ բացատրի՛ր» սկզբունքի վրա:
Սկզբունքի հիմնական տրամաբանությունը հանգում է հետևյալին. այն, ինչ լավ է աշխատում որևէ ընկերության, ներդրողի կամ շահակցի համար, պարտադիր չէ, որ կիրառելի լինի այլ համատեքստում և պայմաններում գործող ընկերությունների, ներդրողների և շահակիցների համար: Հետևաբար, Կանոնագրքի սկզբունքներն ու դրանց էությունը պարզաբանող դրույթները ենթակա չեն պարտադիր կատարման, սակայն դրանցից հնարավոր շեղումների դեպքում կազմակերպությունը պետք է ներկայացնի բացատրություններ: 
Ներկայացվող նյութը նպատակ է հետապնդում մանրամասնել «Հետևի՛ր կամ բացատրի՛ր» սկզբունքի էությունը և դրա արտացոլումը Կանոնագրքում, կիրարկման առանձնահատկություններն ու առավելությունները, մարտահրավերները, կազմակերպության խորհրդի դերը սկզբունքի կիրարկումն ապահովելու հարցում:
Նյութում օգտագործվող հասկացությունները մեկնաբանվում են Կանոնագրքով դրանց տրված իմաստին համապատասխան։
Արտացոլումը
Կանոնագրքում
Էությունը
Խորհրդի դերը
Մարտահրավերները
Առավելությունները
 «Հետևի՛ր
կամ 
բացատրի՛ր» 
սկզբունքը

«Հետևի՛ր կամ բացատրի՛ր» սկզբունքը
Արտացոլումը Կանոնագրքում




Համաձայն Կանոնագրքի` կազմակերպությունները հնարավորինս պետք է որդեգրեն և հետևեն Կանոնագրքի սկզբունքներին («Հետևի՛ր»)։ 
Կանոնագրքի սկզբունքներին չհետևելու դեպքում կազմակերպությունը պարտավոր է ներկայացնել`
· ամբողջական և մանրամասն բացատրություն չհետևելու պատճառների, հատուկ հանգամանքների մասին, որոնք արդարացնում են չհետևելը, կամ 
· կազմակերպության այլընտրանքային վարքագծի մասին, որը նպաստում է Կանոնագրքի սկզբունքների նպատակների իրագործմանը («Բացատրի՛ր»)։ 
«Հետևի՛ր կամ բացատրի՛ր» սկզբունքը զուգակցվում է մոտեցման հետ, համաձայն որի` Կանոնագիրքը կարող է սահմանել կորպորատիվ կառավարման ավելի բարձր կամ խիստ չափանիշներ/ուղենիշներ, քան տվյալ պահին նախատեսված են Հայաստանի Հանրապետության օրենսդրությամբ: 
Այսինքն` Կանոնագիրքը բարձրացնում է կորպորատիվ կառավարման չափանիշների նշաձողը, որին հասնելու համար կազմակերպությունը, պահպանելով իր իրավական համապատասխանությունը, պետք է ձգտի իրեն հատուկ հանգամանքներին (բիզնեսի մեծություն, հասունություն, բարդություն և այլն) համապատասխան բարելավել կորպորատիվ կառավարման սեփական գործելաոճը: Վերջինս հնարավոր է «Հետևի՛ր կամ բացատրի՛ր» սկզբունքի տրամաբանության շրջանակներում: Այս մոտեցման առանցքը կազմակերպությունների կողմից կորպորատիվ կառավարման սեփական համակարգը ձևավորելու և դրա դինամիկ բարելավումները խթանելու համար պայմանների ապահովումն է, որը կարող է հանգեցնել կազմակերպությունների`
· ֆինանսական և գործառնական կատարողականի աճին, 
· մրցակցային առավելությունների ձեռքբերմանը,
· ներդրումային գրավչության բարձրացմանը,
· գործարար հեղինակության և համբավի ամրապնդմանը,
· երկարաժամկետ հաջողությանն ու ողջամիտ կառավարմամբ պայմանավորված այլ առավելությունների:
Կանոնագրքի սկզբունքներին համապատասխանությունը կամ դրանց չհետևելու պատճառների բացատրությունը կազմակերպության կողմից բացահայտվում է կորպորատիվ կառավարման տարեկան հայտարարագրում, որը կազմակերպության տարեկան հաշվետվության, այդ թվում` կորպորատիվ կառավարման տարեկան զեկույցի բաղկացուցիչ մասն է:
Կանոնագրքին միացող կազմակերպությունը պարտավոր է յուրաքանչյուր հաշվետու տարվա համար պատրաստել և մինչև հաշվետու տարվան հաջորդող տարվա հունիսի 30-ն իր համացանցային կայքէջում հրապարակել այն:

Ինչու՞մ է կայանում «Հետևի՛ր կամ բացատրի՛ր» սկզբունքի էությունը 
«Հետևի՛ր կամ բացատրի՛ր» սկզբունքը
Էությունը




«Հետևի՛ր կամ բացատրի՛ր» սկզբունքը ճանաչում է կազմակերպությունների «անհատականությունը», հետևաբար և այն, որ կորպորատիվ կառավարման համակարգի բարելավման գործընթացում բոլոր կազմակերպությունների համար չի կարող լինել մեկ ընդհանրական մոտեցում: Կազմակերպությունները տարբերվում են իրենց հասունության մակարդակով, մեծությամբ, գործարար մոդելով և դրա բարդության աստիճանով, սեփականության կառուցվածքով, հանրային կյանքում ունեցած դերակատարմամբ և այլ գործոններով:
Նշվածով պայմանավորված՝ կազմակերպությունները բախվում են տարբեր մարտահրավերների և պետք է հնարավորություն ունենան ընտրել կառավարման այնպիսի մոդել, որը թույլ կտա հաղթահարել այդ մարտահրավերները: 
Ակնհայտ է, որ «մեկ չափը համապատասխանում է բոլորին» մոտեցումը կիրառելի չէ գործարար միջավայրում, քանի որ ընդունելով կազմակերպությունների և դրանց կառավարման յուրահատկությունները` հնարավոր չէ ապահովել Կանոնագրքի բոլոր սկզբունքների միատեսակ կիրառումը բոլոր կազմակերպությունների նկատմամբ հավասարապես: 
Կազմակերպությունը պետք է հնարավորություն ունենա սեփական կառավարման համակարգը ձևավորելիս հաշվի առնել իր առանձնահատկությունները կամ իրեն հատուկ հանգամանքները, որպեսզի այդ համակարգը արժեք ապահովի կազմակերպության, բաժնետերերի և շահակիցների համար: 
Ինչպես ցանկացած երևույթի, այնպես էլ «Հետևի՛ր կամ բացատրի՛ր» սկզբունքի գործնական կիրառմամբ բացահայտվում են ինչպես դրա առավելությունները, այնպես էլ խնդրահարույց կողմերը:

[bookmark: _Hlk194059606]Որո՞նք են «Հետևի՛ր կամ բացատրի՛ր» սկզբունքի առավելությունները
«Հետևի՛ր կամ բացատրի՛ր» սկզբունքը
Առավելությունները




«Հետևի՛ր կամ բացատրի՛ր» սկզբունքի առավելություններն են`
Ճկունությունը. «Հետևի՛ր կամ բացատրի՛ր» սկզբունքը կազմակերպություններին խրախուսում է ընտրել կառավարման` իրենց կոնկրետ հանգամանքներին, համատեքստին համապատասխանող հատուկ կառուցակարգեր և սկզբունքներ: Կորպորատիվ լավ գործելաոճի բոլոր կողմերն անհնար է կարգավորել և բարելավել օրենսդրությամբ: Կանոնագրքի միջոցով կազմակերպությունները ստանում են որոշումների և գործողությունների ազատություն ու մանևրելու հնարավորություն, որի սահմանը Կանոնագրքից շեղման պատճառների բացատրությունն է և այն, թե ընտրված այլընտրանքային լուծումն ինչպես է նպաստում կառավարման բարձր չափորոշիչների պահպանմանը:
Ճկունությունը հնարավորություն է տալիս կազմակերպությանը կորպորատիվ հնարավորությունների և տնօրինվող ռեսուրների շրջանակում Կանոնագրքին հետևելու վերաբերյալ ընդունել իրատեսական որոշումներ: 
Ճկունությունը նաև նշանակում է, որ Կանոնագիրքը կարող է փոփոխվել ավելի հաճախ, քան օրենսդրությունը: Բացի այդ, Կանոնագրքի կիրառումը կարող է հիմքեր նախապատրաստել շուկայամետ օրենսդրական փոփոխությունների համար:


 «Հետևի՛ր կամ բացատրի՛ր» սկզբունքի և օրենքի համեմատականը

	Հատկանիշներ
	«Հետևի՛ր կամ բացատրի՛ր» սկզբունք
	Օրենք

	Հետևելը
	Ճկուն է
	Պարտադիր է

	Հնարավոր տարբերակները
	Ձգտել համապատասխանել բոլոր սկզբունքներին կամ բացատրել անհամապատասխանությունը
	Հետևել անխտիր

	Բացատրության պահանջը
	Բացատրություն պահանջվում է շեղումների դեպքում
	Բացատրություն չի պահանջվում և չի խրախուսվում

	Կիրարկումը
	Հիմնվում է բացահայտումների և շուկայի արձագանքի վրա
	Հիմնվում է իրավական պատասխանատվության վրա

	Ուղղվածությունը
	Խրախուսում է լավագույն պրակտիկայի ներդրումը և շարունակական բարելավումները
	Սահմանում է նվազագույն չափանիշներ և պահանջում համապատասխանություն

	Թափանցիկությունը
	Ընդլայնված թափանցիկություն
	Թափանցիկության նվազագույն պահանջներին համապատասխանություն


Պատասխանատվությունը. «Հետևի՛ր կամ բացատրի՛ր» սկզբունքի միջոցով բացահայտվում է կորպորատիվ կառավարման վերաբերյալ կազմակերպության դիրքորոշումը: Բացի այդ, կազմակերպությունը մոնիթորինգի է ենթարկվում շուկայի կողմից: Հետևաբար, Կանոնագրքին բովանդակալից հետևելն էական նշանակություն ունի կազմակերպության կորպորատիվ հեղինակության և կորպորատիվ կառավարման հանձնառությունն իրագործելու կարողությունը գնահատելու համար: Սա բարձրացնում է կազմակերպության կառավարման մարմինների, հատկապես՝ խորհրդի` որպես կազմակերպության կորպորատիվ կառավարման համար պատասխանատու մարմնի պատասխանատվության մակարդակը:
Թափանցիկությունն ու հաշվետվողականությունը.	«Հետևի՛ր կամ բացատրի՛ր» սկզբունքի միջոցով կազմակերպությունների կորպորատիվ կառավարման գործելաոճը դառնում է ավելի թափանցիկ, ընդլայնվում է ներդրողների և շահակիցների հետ կազմակերպության բաց հաղորդակցման կարողությունն ու հաշվետվողականությունը, խթանվում է բաժնետերերի, ներդրողների և շահակիցների նկատմամբ կազմակերպության հաշվետու լինելը: Թափանցիկությունն էական նշանակություն ունի, քանի որ դրա միջոցով են բաժնետերերը, ներդրողները և շահակիցները համոզվում կազմակերպության կառավարման համակարգի արդյունավետության մեջ, եթե նույնիսկ վերջինս շեղվում է Կանոնագրքից: 

 Որո՞նք են «Հետևի՛ր կամ բացատրի՛ր» սկզբունքի մարտահրավերները 

«Հետևի՛ր կամ բացատրի՛ր» սկզբունքը
Մարտահրավերները



«Հետևի՛ր կամ բացատրի՛ր» սկզբունքի մարտահրավերներն են`
«Փափուկ» կարգավորման էության չընկալումը. «Հետևի՛ր կամ բացատրի՛ր» սկզբունքն առավելապես առնչվում է կազմակերպության կորպորատիվ մշակույթին և դրա կորպորատիվ կառավարման հանձնառությանը: Այս տեսանկյունից Կանոնագիրքն ուղղված է կորպորատիվ կառավարման մշակույթի բարելավմանը և ոչ թե պարզապես համապատասխանության ապահովմանը: Թերևս «Հետևի՛ր կամ բացատրի՛ր» սկզբունքի կիրառման էական մարտահրավերը «փափուկ» կարգավորման էության չընկալումն է: Եթե «կոշտ» կամ օրենսդրական կարգավորումների դեպքում իրավիճակը և դրա հետևանքները պարզ ու կանխատեսելի են, ապա «փափուկ»-ի դեպքում Կանոնագրքից շեղումն ընդունելի է նույնքան, որքան ողջամիտ համապատասխանությունը` պայմանով, եթե կազմակերպության բացատրությունը համոզիչ է և բովանդակալից:
Ձևական համապատասխանությունը. «Փափուկ» կարգավորումների համեստ պրակտիկայի պայմաններում Կանոնագրքից շեղումը կարող է ընկալվել որպես խախտում, մինչդեռ դա կարող է կազմակերպության կարիքներին և մարտահրավերներին համապատասխան ավելի արդյունավետ կառավարման նախապայման հանդիսանալ:
Կանոնագրքի սկզբունքներն ու դրույթները որպես պարտադիր կատարման ենթակա կանոններ ընդունելը, անհամապատասխանությունից և որպես դրա հետևանք՝ բացատրությունից խուսափելը շեղում են կազմակերպության ուշադրությունը լավ կառավարման էությունից, մղում են դեպի ձևական մոտեցումներ և ձևական համապատասխանություն: 
Ձևական համապատասխանությունը բավարար պատկերացում չի տալիս Կանոնագրքի սկզբունքների և դրույթների կիրառման էության վերաբերյալ, ինչը խնդրահարույց է պատշաճ կորպորատիվ կառավարման միջոցով հավելյալ արժեք ձևավորելու տեսանկյունից: Ավելին, չի բացառվում, որ  կազմակերպությունները ձգտեն Կանոնագրքին համապատասխանել 100%-ով, նույնիսկ եթե դա արդյունավետ չէ կառավարման իր համակարգի և բիզնեսի համար: Ձևական մոտեցման հետևանքը ծանրաբեռնված, ոչ արդյունավետ կառավարման համակարգն է, որը նվազեցնում է կազմակերպության հաջողելու հավանականությունը։
Բացատրությունների որակը. Կանոնագրքից շեղումների վերաբերյալ բացատրությունները պետք է համապատասխանեն որոշակի որակական հատկանիշների: Դրա էական չափորոշիչը բացատրությունների տեղեկատվական արժեքն է կազմակերպության բաժնետերերի, ներդրողների և շահակիցների համար: Բացատրությունները չեն կարող պարզապես վերաբերել այն փաստին, որ կազմակերպությունը Կանոնագրքի որևէ սկզբունք համարում է անտեղի կամ կասկածի տակ դնում Կանոնագրքի հիմքում ընկած փիլիսոփայությունը: 
Կազմակերպությունների կողմից բովանդակալից, ողջամիտ և էական բացատրությունների ներկայացումը ներդրողների ու շահակիցների հետ բաց և կառուցողական երկխոսության կարևոր բաղադրիչն է: Դրանք «Հետևի՛ր կամ բացատրի՛ր» սկզբունքի կիրարկման բանալին են: Ամբողջական և բովանդակալից բացատրությունների միջոցով կազմակերպությունը հիմնավորում է այլընտրանքային լուծման անհրաժեշտությունը և կորպորատիվ կառավարման բարձր չափորոշիչներին հետևելու կորպորատիվ իր հանձնառությունը:
Որակյալ բացատրությունների էությունը հանգում է հետևյալին.
Սկզբունքից կամ դրույթից շեղման համատեքստը. կազմակերպությունը ներկայացնում է նախապատմությունը և բացատրում շեղման պատճառները:
Համոզիչ հիմնավորում. կազմակերպությունը ներկայացնում է այլընտրանքային լուծում ընտրելու շարժառիթներն ու դրդապատճառները: 
Չհետևելու և այլընտրանքային լուծման հիմնական ռիսկերն ու մեղմացնող գործողությունները. կազմակերպությունը բացահայտում և նկարագրում է Կանոնագրքից շեղմամբ, հետևաբար՝ այլընտրանքային լուծմամբ պայմանավորված ռիսկերը: Եթե կազմակերպությունը գտնում է, որ ռիսկեր չկան կամ դրանք էական չեն, ներկայացնում է ապագայում հնարավոր ծագելիքները: Այնուհետև կազմակերպությունը բացատրում է ռիսկերը մեղմելու նպատակով ձեռնարկված կամ ձեռնարկվելիք գործողությունները: 
Շեղման ժամանակահատվածը. կազմակերպությունը նշում է, թե երբ է նախատեսում հետևել Կանոնագրքի սկզբունքին կամ դրույթին: Միաժամանակ, եթե կազմակերպությունը Կանոնագրքին հետևել է միայն հաշվետու տարվա որոշակի հատվածում, այնուհետև շեղվել Կանոնագրքից, կազմակերպությունը հստակորեն նշում է ժամանակահատվածը, որի ընթացքում չի հետևել Կանոնագրքին և գնահատականը, թե երբ է նախատեսում հետևել: Ներկայացնում է նաև Կանոնագրքին հետևելուն ուղղված իր քայլերը:
Պարզ, համոզիչ և ամբողջական բացատրություններ. հաշվի առնելով վերը նշվածը` կազմակերպությունը պետք է աշխատի, որ իր բացատրությունները լինեն պարզ ու համոզիչ, գրված լինեն մատչելի լեզվով և չբովանդակեն երկիմաստություն: Կազմակերպությունը պետք է ապահովի դրանց բավարար մանրամասնումը, որպեսզի ներդրողները և շահակիցները կարողանան ըմբռնել և գնահատել Կանոնագրքից շեղման և այլընտրանքային լուծման իրական պատճառները:




«Հետևի՛ր կամ բացատրի՛ր» սկզբունքի կիրառման հաջողված օրինակ
Միացյալ Թագավորության կորպորատիվ կառավարման կանոնագրքի (2018) 32-րդ սկզբունքը նախատեսում է, որ մինչև վարձատրության հանձնաժողովի նախագահ նշանակվելը խորհրդի անդամը պետք է առնվազն 12 ամիս վարձատրության հանձնաժողովի անդամ լինի:
«Ռոլս-Ռոյս» ընկերությունը շեղվել է Կանոնագրքի հիշյալ դրույթից և ներկայացրել է բացատրություն:
Դրվագ «Ռոլս-Ռոյս» ընկերության 2019թ․-ի տարեկան հաշվետվությունից 
«... Տեղեկացնում ենք, որ 2019թ․-ի վերջին Ռութ Քարնին վայր է դրել խորհրդի անդամի, այդ թվում` խորհրդի վարձատրության հանձնաժողովի նախագահի իր մանդատը, ինչը պայմանավորված էր Բեբկոք Ինթերնեշլ Գրուփի խորհրդի նախագահի պաշտոնի ստանձնմամբ։
Ռութի հեռանալուց հետո՝ 2020թ․-ի հունվարի 1-ին, Այրին Դոռները նշանակվել է վարձատրության հանձնաժողովի նախագահ։ Թեև Կանոնագիրքը պահանջում է, որ մինչ վարձատրության հանձնաժողովի նախագահի պաշտոնի ստանձնումն անձն առնվազն 12 ամիս պաշտոնավարի այդ հանձնաժողովում, մենք ունենք լիակատար համոզվածություն առ այն, որ Այրինն ունի այդ պաշտոնը ստանձնելու համար անհրաժեշտ գիտելիքներ և փորձառություն։ Նա դարձել է վարձատրության հանձնաժողովի անդամ 2019թ․-ի օգոստոսի 1-ին։ Այրինն արդեն 3 տարի խորհրդում պաշտպանում է աշխատակիցների շահերը։ Վերջին 4 տարիների ընթացքում աուդիտի հանձնաժողովում պաշտոնավարումը նպաստել է Այրինի մոտ երկարաժամկետ և կարճաժամկետ խրախուսման սխեմաներում ֆինանսական կատարողականի ցուցանիշների և թիրախների վերաբերյալ խորն ընկալումների ձևավորմանը։ Նա նաև մասնակցել է վարձատրության հանձնաժողովի 6 նիստի, հետևաբար ծանոթ է հանձնաժողովի քննարկումներին և աշխատանքներին։ Այրինն ունի նաև գործադիր մարմնում մարդկային ռեսուրսների կառավարման գծով փորձառություն․ բրիտանական HSBC-ում նա 2 տարի զբաղեցրել է մարդկային ռեսուրսների գծով գլխավոր տնօրենի պաշտոնը։ Այրինը Ռութի հետ միասին մասնակցել է 2019թ․-ի ընդհանուր ժողովում բաժնետերերի հետ խորհրդակցություններին: 

Վերջիններս վերաբերել են վարձատրության քաղաքականությանը։ Այրինը վայր է դրել աուդիտի հանձնաժողովի անդամի պարտականությունները 2019թ․-ի դեկտեմբերին»։ 
Բացահայտման բնույթը
· Հիմնավորվում և բացատրվում է անհամապատասխանության պատճառը։ 
· Ժամկետներն ընկալելի են:
· Ներկայացվում է այլընտրանքային մոտեցումը և բացատրվում դրա տեղին լինելը:
· Բացատրությունը հասկանալի է և համոզիչ։

Խորհրդի դերը



Կանոնագրքի բովանդակային կիրառման առնչությամբ ծագող հարցերից է, թե որքանով է կազմակերպության կորպորատիվ կառավարման տարեկան հայտարարագիրը համապատասխանում իրականությանը։ Արտաքին վերահսկման կառուցակարգերի բացակայության կամ դրանց թույլ լինելու պարագայում հանրային հաշվետվողականության արժանահավատությունը կարող է կասկածներ հարուցել:
Կորպորատիվ կառավարման հանրային հաշվետվողականության և թափանցիկության մշակույթի սերմանման հարցում էական է խորհրդի դերը, որը կարող է նպաստել ձևական համապատասխանությունից էական համապատասխանությանը կամ ձևական բացատրություններից բովանդակալից բացատրություններին անցմանը:
Խորհրդի կողմից նման դերի ստանձնումը թելադրված է կազմակերպության, բաժնետերերի և հասարակության նկատմամբ դրա հաշվետու լինելու հանգամանքով, ինչպես նաև կազմակերպության և բաժնետերերի լավագույն շահերից գործելու և շահակիցների շահերը հաշվի առնելու պարտավորությամբ:
Հետևաբար, խորհուրդը պատասխանատու է կազմակերպության հավաստի տեսակետն արտահայտելու և Կանոնագրքի էությանը հավատարիմ լինելու համար: 
Խորհուրդը պետք է պատշաճ շրջահայացություն կիրառի Կանոնագրքից շեղման պատճառները և հիմնավորումները դիտարկելիս, լուծման այլընտրանքային տարբերակներն ընտրելիս, շեղմամբ պայմանավորված ներկա և ապագա ռիսկերը գնահատելիս: 
Խորհուրդը պետք է գիտակցի, որ «Հետևի՛ր կամ բացատրի՛ր» սկզբունքի շրջանակներում նա բացահայտում է կազմակերպության կորպորատիվ կառավարման բարելավման վերաբերյալ իր հանձնառությունն ու դրա իրագործման ուղղությամբ ձեռնարկված ջանքերը: Խորհրդի ըմբռնումը, որ Կանոնագիրքն ինքնանպատակ չէ, նրան հնարավորություն է տալիս ձևավորել կազմակերպությանը ներհատուկ կորպորատիվ կառավարման տիպարը, որը կօգնի հասնել կորպորատիվ նպատակներին և կայացնել որոշումներ՝ ելնելով կազմակերպության, բաժնետերերի և շահակիցների երկարաժամկետ շահերից: 
Այս գործընթացում խորհուրդը պետք է երկխոսության մեջ մտնի բաժնետերերի հետ` ներկայացնելով և պարզաբանելով կորպորատիվ կառավարման տարեկան հայտարարագրի բովանդակությունը` բացատրությունների և համապատասխանության ողջամտությունը, քանի որ, վերջինս, կազմելով տարեկան հաշվետվության բաղկացուցիչ մաս, ենթակա է հաստատման բաժնետերերի ընդհանուր ժողովի կողմից:

Օգտագործված գրականություն

1. G20/ՏՀԶԿ կորպորատիվ կառավարման սկզբունքներ. 2023 
2. ՀՀ քաղաքացիական օրենսգիրք
3. ՀՀ կորպորատիվ կառավարման կանոնագիրքը հաստատելու մասին ՀՀ էկոնոմիկայի նախարարի 2024թ.-ի հուլիսի 30-ի թիվ 1955-Ն հրաման 

